
1.- Introdución. 

Que sucede coa Ciencia na sociedade? A Ciencia está excluída do feito cultural. A 

Ciencia non se considera nos eventos sociais. A Ciencia semella non formar parte  do 

necesario coñecemento colectivo, da formación humanística xeral. A Ciencia parece 

non ser de transcendencia social. Mais todos cantos vivimos para a Ciencia sabemos 

que non é así: a Ciencia é o motor da transformación da sociedade. As revolucións da 

humanidade van xunguidas a feitos científicos relevantes: o fogo, a roda, a invención 

da agricultura, a metalurxia, os adubos e os alimentos, a hixiene, os medicamentos,… 

etc; foron as pancas que permitiron claros avances cara o benestar social actual. 

Ten toda a culpa a sociedade ou somos nos, os científicos e profesores de ciencias, os 

causantes do descoñecemento social da nosa actividade?. 

Estamos a celebrar o Ano Internacional da Química. O ano pasado noutra 

comunicación no congreso de ENCIGA (1), dabamos conta deste feito e do 

trascendental que sería a movilización de todos para explicarlle á sociedade quen 

somos, que facemos, para que servimos, cal e o noso contributo social,..etc. Un ano 

despois, conseguimos o noso obxectivo ?. Coido que non: as semáns da ciencia 

brilaron, pero foron as de sempre nen unha mais, as facultades de química non fixeron 

ren, tan sóo algunha exposición en paneis e algún acto concreto pero pouco coñecido; 

os museos científicos de Galicia, cáseque nada; algúns de vos animástevos a montar 

conferencias sobre o tema e, mesmo, organizáchedes algúns cursos de verán sobre a 

química, pero non foron moitos. Como estades a ver estase pasando o Ano da Química 

e non aproveitamos a ocasión para reivindicarnos e para reflexionar sobre a 

necesidade das nosas disciplinas. 

Como podemos pretender que a sociedade considere o valor do noso contributo, se 

somos nos quen non o valoramos e declaramos?. 

Pasóu o Ano Internacional da Química e chega o bicentenario do nacemento de 

Antonio Casares Rodriguez: o mellor científico galego do século XIX e, probablemente, 

o químico mais excelso da historia de Galicia. Deixaremos pasar esta nova 

oportunidade sen reivindicar a trascendencia da ciencia galega do século XIX?. 



Xa sabemos que a Academia Galega non lle adicará o día das letras. Observamos pouco 

movemento na USC, onde Casares foi un dos seus mais excelsos rectores. A facultade 

de Química da USC, ainda, descoñece a súa transcendencia e non se ocupa do tema, 

moito menos as outras facultades das outras Universidades. Os colectivos do País 

ligados á Ciencia non semellan darse por enterados. Qué faremos nos ?. ENCIGA ten 

pensado accións, como logo comentaremos, pero, que faremos nos?. Todos e cada un 

dos que aquí estamos, nos moveremos para aproveitar a ocasión?. 

Esta é unha nova oportunidade para, utilizando como pretexto este bicentenario de 

Casares, lembrarlle á sociedade como era, e que facía, a ciencia galega no século XIX. 

Aproveitar este evento para levar á aula a contribución de todos cantos científicos 

traballaron na época de Casares. Tratar de que, os vosos alumnos, futuros cidadáns 

deste País, coñezan aos matemáticos ( Xosé Rodríguez de Bermés, Domingo Fontán, 

Casiano del Prado, Durán Loriga, Vazquez Queipo,..etc); aos naturalistas ( González 

Linares, Planelles, López Seoane, Caballero,…etc); aos físicos e químicos ( Fernández 

Taboada, Ramón Luanco, Rodríguez Carracido, Rodríguez Mourelo, Casares Gil, ….etc). 

Nesta comunicación pretendemos presentar a importante figura de Antonio Casares 

para, aproveitando esta oportunidade, adicalo como O Ano Casares e preocuparnos 

por divulgar a Ciencia realizada en Galicia durante o século XIX. 

Hoxe e aquí non trataremos de divulgar o saber científico-docente-investigador de 

Casares, para elo teremos tempo durante todo o ano 2012, particularmente, no 

XXV Congreso de ENCIGA que celebraremos en Santiago de Compostela o vindeiro 

novembro. Nesta comunicación tentamos reivindicar o ano 2012 como O Ano Casares 

para adicalo a divulgar a Ciencia galega na nosa sociedae. Queremos que vos 

concienciedes da necesidade de utilizar calisquer pretexto para sair á sociedade a 

contar todo o que somos e canto queremos facer coa nosa disciplina. 

 

2.- A VIDA DE ANTONIO CASARES. 

Dun modo esquemático e para animarvos a que traballedes na aula a figura de Antonio 

Casares, indicaremosvos os seguintes aspectos da súa vida: 

.- Vida ligada a Monforte de Lemos, onde nace no ano 1812. Alí realiza os seus estudos 

primarios e os Xesuítas, que rexentaban o colexio do Cardeal en Monforte, o levan a 

Valladolid para cursar o bacharelato eos estudos universitarios. En Madrid remata de 

facer Farmacia e Química. Finalmente retornará a Galicia onde ficará oresto a súa vida. 

.- Funda a súa farmacia da praza do Toural (hoxe farmacia Bescansa) e leva a farmacia 

de pobres da esquina do Hospital dos Reis Católicos (hoxe Hostal do Reis Católicos). 



.- Gaña a cátedra de Química da Sociedade Económica dos Amigos do País de 

Santiago, no ano 1845 e, posteriormente, a cátedra de Química Xeral da USC. 

.- Será profesor de Química da USC ata a súa morte no ano 1888. Impartirá química nas 

facultades de Ciencias, Farmacia e Medicina. Impartirá, asemade, cursos de 

doutoramento nas diversas facultades onde imparte docencia. 

.- Na laboura de xestión universitaria recorréu todo o escalafón: foi profesor, decano e 

rector da universidade. 

.- Na súa tarefa de xestor preocupouse pola docencia práctica de todas as materias 

que impartiu. E fíxoo moi ben: montou o laboratorio de física e o de química da USC e 

o museo de Historia Natural (hoxe Museo Luis Iglesias). Entendía que o ensino 

experimental tiña que ser experimental e, como xestor, montou os laboratorios e, o 

que era mais importante, usóunos. 

.- Foi un adiantado en España da escrita de libros de texto para os seus alumnos e para 

cantos quixeran facer química. Os seus libros de química foron bestsellers en toda 

España dende 1850-90. 

.- Como rector da USC estivo implicado na chamada cuestión Orovio, que rematou co 

expediente sancionador e a expulsión da USC dos profesores González Linares e 

Calderón Arana. 

 

3.- A VIDA CIENTÍFICA 

Debemos suliñar algún dos aspectos relacionados coa súa importantísima contribución 

científica. De modo esquemático presentaremos: 

.- Foi un dos primeiros científicos españois preocupado polo que hoxe chamamos I+D+i 

Entendeu e practicou que, a ciencia en xeral e a química en particular, debía entender 

o por que da natureza, pero, tamén, tentar ver para que serve o coñecemento 

científico. A modo de exemplo indiquemos: 

a) Foi o primeiro en se ocupar, con rigor científico, das augas 

mineromedicinais, realizando a súa análise e ocupándose de 

comprender a súa utilidade médica. Foi un adiantado da hidroterapia. 

b)  Analizou diversas terras para coñecer a súa composición e a súa posible 

utilización na obtención de novos metais; na preparación de louzas e 

cerámicas;…etc. 

c)  Realizou estudos sobre viños e a sobre a súa mellora da calidade. 



.- As súas publicacións científicas foron moi relevantes, no contexto da ciencia que se 

realizaba en España nesa época. 

.- Creou unha aútentica escola de química na Compostela da época. 

Desgraciadamente, ao se pechar a facultade de Ciencias da USC no ano 1783, os seus 

alumnos tiveron que se marchar a outras facultades experimentais de España onde 

poideran ensinar química. Citemos a científicos como: Luanco, Calderón, R.Carracido, 

R. Mourelo, Casares Gil, Piñerúa,..etc. Todos eles son mostra do bon facer de Casares 

coma Mestre de Mestres. 

.- O control de idiomas e a amplia biblioteca que debeu ter, no seu tempo, levouno a 

un amplio coñecemento de canto se facía de ciencia en xeral e de química en 

particular, na Europa da época. Deste coñecemento innovador derivou o feito de ser o 

introductor de moitos campos de investigación; sendo o pioneiro, de moitas novas 

liñas de traballo na España do século XIX. Citemos como liñas de traballo: 

a) Leu o descubremento do cloroformo, por Simpsom en Edimburgo, e soubo 

da súa utilidade como anestéxico. Adicouse a preparalo e, en decembro do 

ano 1849, conseguiuno. Anestesiou a un can e, logo, probouno nel mesmo, 

comprobando a súa eficacia. Foi o introductor, ou un dos introductores (os 

cataláns reivindican o feito) do cloformo como anestésico. 

b)  Tivo o famoso libro de Mateo Orfila sobre toxicoloxía e deu un curso de 

doutoramento, sobre velenos, drogas e tóxicos, na facultade de Medicina. É 

o introductor da toxicoloxía en España. 

c)  Fixo interesantes contributos sobre a importancia da nutrición na saúde e 

deu cursos sobre o tema na facultade de medicina. Ditos cursos formaron a 

moitos médicos e fixeron agromar no seu alumno R. Carracido o interés 

polo tema e que se convertirá no primeiro catedrático de Bioquímica 

(chamada, nesa época, química biolóxica). 

d)  E o introductor da espestroscopia en España e o primeiro en utilizar esta 

técnica na detección de metais nas terras e nas augas. Coñeceu, pola 

bibliografía, o descubremento do espectroscopio de chama (por Bunsen e 

Kirchoff) e soubo do descubremento dos elementos Rb e Cs (no ano 1861, 

por Bunsen). Antonio Casares mercou un espectroscopio e utilizouno para 

detectar a presencia destes metais alcalinos en augas mineromedicinais. E 

considerado o pai da espectroscopia en España. 

e)  Moita máis mostra poderiamos engadir sobre a transcendencia científica 

de Casares na ciencia galega e española da época; mais abonda por hoxe. 



Podedes seguir a investigar sobre as súas aportacións e animar aos vosos 

alumnos a que traballen sobre este tema. 

.- Somentes un apontamento máis para significar a preparación científica de Casares e 

a súa permanente preocupación pola utilidade da Ciencia: foi o introductor da Luz 

Eléctrica en España. 

Corría o ano 1851 cando coñece a posibilidade de producir Luz Eléctrica facendo saltar 

unha chispa nun arco voltaico de carbóns polo procedemento de Foucault. Consigue 

facerse cun arco voltaico, e o seu correspondiente espello ustorio, e produce luz no 

patio da vella Universidade (hoxe patio da facultade de xeografía, historia e arte). Era 

unha noitiña da primavera do ano 1851 cando xenera unha luz capaz de alumear a 

torre do campanilo da igrexa da compañía (hoxe igrexa da universidade). O espetáculo 

é abraiante e alguén no claustro exclama: A Noite está Varrida da Terra ! 

 

4.- CONCLUSIÓNS 

Tentamos, hoxe, informarvos e alentarvos para que cobredes conta do próximo 

evento, de modo que celebredes o Ano Casares como se merece. 

Que o aproveitedes para sair de novo á sociedade a decirlle aos nosos cidadáns como 

era e que facía a Ciencia Galega no século XIX. 

Queremos facervos algunhas propostas e algunhas accións concretas de modo que, 

entre todos, podamos celebrar o ano con alegría e efectividade. 

.- Algunhas accións que realizaremos de seguro. 

a) Celebración do XXV congreso de ENCIGA en Santiago de Compostela, en 

novembro do ano que ven e adicado a Casares. 

b)  Realización dun número extraordinario do noso Boletín, adicado a resalatar 

a súa figura e a ciencia da época. 

c)  Unha exposición permanente, no IES Xelmírez I, cunha gran parte do 

laboratorio de Casares. 

.- Posibles Accións a Desenvolver: 

a) Ciclos de conferencias sobre Casares e a Ciencia galega do século XIX: na 

USC; no concello de Monforte e Santiago; nos museos científicos de Galicia; 

no MUPEGA; nos Ateneos das vilas; nos diversos concellos de Galicia; nos 

IES do País;…etc 



b)  Exposicións Didácticas. Sacando á sociedade o material científico da época, 

para que comprendan como se ensinaban as Ciencias no século XIX. 

Deberiamos movilizar os seguintes museos: 

1º O Museo Luis Iglesias da USC. 

2º Os museos científicos Coruñeses. 

3º O MUPEGA. 

4º Os variados museos de Ciencias que teñen materiais científicos da 

época: IES de Galicia; seminarios diocesanos; convento de Herbón; 

outros variados centros;..etc. 

5º Montar un itinerario expositivo, en Santiago, co museo do IES 

Xelmírez, o da facultade de física, o da facultade de farmacia e o a 

facultade de químicas. 

c) Deseño de cursos formativos e de verán sobre a ciencia do século XIX en 

Galicia, onde a figura de Casares sexa o eixo central. Os cursos servirían 

como cursos de libre configuración para os alumnos das facultades e como 

cursos de formación para o profesorado en activo. Os contidos poderían ser 

entroutros: 

• vida e obra de Casares 

• a aportación científica da ciencia galega na época 

• personalidades científicas galegas do século XIX ( de modo 

particular persoeiros ligados ao voso entorno) 

• o ensino das ciencias en secundaria no século XIX 

• a incorporación das mulleres ao ensino e a investigación en 

Galicia 

d) Actividades Didácticas nos centros para lembrar a figura de Casares e dos 

científicos galegos do S.XIX. A modo de ideas: 

1º Premios literarios: semblanzas dos científicos. 

2º Exposicións, con paneis e algún material, de: vida e obra de Casares; 

científicos da época, particularmente os que teñan relación coa 

contorna; material científico e didáctico do séculoXIX; libros de ciencia e 

persoeiros mundiais dese momento;…etc. 

3º Aproveitar as semáns da ciencia que organizades en algún centros, 

para adicalas a resaltar as figuras da ciencia galega e, de modo particular 

a Antonio Casares. 

Máis información sobre Antonio Casares en: 

http://www.terra.es/personal6/rcm82168/home.htm 

